
	БОСНА И ХЕРЦЕГОВИНА
Агенција за заштиту личних података 

у Босни и Херцеговини

С а р а ј е в о


Sarajevo: 17.02.2021. 
OPŠTINA BROD
ul. Svetog Save br.17 
74450 Brod 
PREDMET: Korištenje JMB-a u svrhu prikupljanja potpisa građana za početak rada Osnovnog suda u Brodu, mišljenje,     d o s t a v lj a  s e,
VEZA:          Vaš akt broj: 02-20-1/21 od 19. 01.2021.

Agencija za zaštitu ličnih podataka u Bosni i Hercegovini (u daljem tekstu: Agencija) zaprimila je vaš akt veze, u kojem zahtijevate mišljenje o tome da li na obrascu za prikupljanje potpisa za početak rada Osnovnog suda u Brodu, pored naziva organa koji pokreće peticiju, naziva organa kojem se ista upućuje, razloga za potpisivanje peticije, imena i prezimena lica koja potpisuju peticiji, može da stoji i jedinstveni matični broj (JMB) potpisnika peticije.
Na osnovu člana 40. stav (2) tačka g) Zakona o zaštiti ličnih podataka, daje se:

M I Š LJ E NJ E

Zakon o zaštiti ličnih podataka („Službeni glasnik BiH“, br. 49/06, 76/11 i 89/11), (u daljem tekstu: Zakon), je opšti propis koji reguliše obradu i zaštitu ličnih podataka i primjenjuje se na lične podatke koje obrađuju svi javni organi, fizička i pravna lica, osim ako drugi zakon ne nalaže drugačije.  
U skladu sa članom 3. Zakona propisano je da:

„ lični podaci znače bilo koju informaciju koja se odnosi na fizičko lice koje je identificirano ili se može utvrditi identitet lica“,    

„obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unošenje, organiziranje, pohranjivanje, prerađivanje ili izmjenu, uzimanje, konsultiranje, korištenje, otkrivanje prijenosom, širenje ili na drugi način omogućavanje pristupa podacima, svrstavanje ili kombiniranje, blokiranje, brisanje ili uništavanje;“  

„kontrolor svaki javni organ, fizičko ili pravno lice, agencija ili drugi organ koji samostalno ili sa drugim vodi, obrađuje i utvrđuje svrhu i način obrade ličnih podataka.“

U skladu sa članom 3. Zakona, Opština Brod, kao Inicijativni odbor za pokretanje potpisivanja peticije za početak rada Osnovnog suda u Brodu, je kontrolor ličnih podataka građana, potpisnika peticije koji svoje podatke (ime i prezime, JMB, broj lične karte, adresu stanovanja i potpis)  upisuju u obrazac za prikupljanje potpisa.
Zakonom su u članu 4. propisani osnovni principi zakonite obrade ličnih podataka, kojih su dužni da se pridržavaju svi kontrolori. Shodno principu pravičnosti i zakonitosti, iz člana 4. stav (1) tačka a) Zakona, kontrolori su dužni obradu ličnih podataka vršiti na osnovu i u granicama zakona i drugih relevantnih propisa. 

Relevantan propis za obradu jedinstvenog matičnog broja je Zakon o jedinstvenom  matičnom broju („Službeni glasnik BiH“, broj: 32/01, 63/08, 103/11, 87/13 i 84/15). 

Članom 18. Zakona o jedinstvenom matičnom broju propisano je da se JMB  upisuje u ličnu kartu, izvod iz matične knjige rođenih, vjenčanih i umrlih, radnu knjižicu, zdravstvenu knjižicu, putnu ispravu, vozačku dozvolu, oružani list, evidenciju o državljanstvu, kao i druge evidencije i javne isprave građana, samo ako je to zakonom izričito propisano.

Zakon o JMB, kao lex specialis, izričito ograničava obradu JMB samo u zakonom utvrđenim slučajevima.

Nadalje, u članu 46. stav (1) tačke a), b), v) i d) Zakona o referendumu i građanskoj inicijativi („Službeni glasnik RS”, broj: 42/10) propisano je da lista potpisnika građanske inicijative/peticije, uz naznačenje prijedloga, mora da sadrži i podatke o potpisnicima inicijative, koji se upisuju u sljedeće rubrike: redni broj potpisnika, lično ime potpisnika, adresa potpisnika, jedinstveni matični broj potpisnika, registarski broj lične karte potpisnika, datum i mjesto prikupljanja potpisa, te potpise članova inicijativnog odbora, odnosno, odbora koji je prikupljao potpise.

Imajući u vidu navedeno, smatramo da obradom ličnih podataka, među kojima je i JMB, sadržanih u peticiji za početak rada Osnovnog suda u Brodu, ne bi došlo do povrede principa pravičnosti i zakonitosti propisanim u članu 4. stav (1) tačka (a) Zakona.

Iako je upisivanje JMB u navedeni obrazac, propisano Zakonom o referendumu i građanskoj inicijativi, što znači da postoji formalno-pravni osnov za obradu tog ličnog podataka, Agencija je mišljenja da je upitna nužnost njegove obrade u navedene svrhe.
S poštovanjem,
Dostaviti:






      D I R E K T O R 
- naslovu 

- spis predmeta                                                                          dr. Dragoljub Reljić

 tel/тел +387 33 726-250,  faks/факс +387 33 726-251 

